
1. Comisiwn Cydraddoldeb a Hawliau Dynol Cymru 
1.1 Y Comisiwn Cydraddoldeb a Hawliau Dynol yw’r eiriolwr annibynnol ar gyfer cydraddoldeb a hawliau dynol ym Mhrydain. Rydym yn gorff statudol annibynnol a sefydlwyd dan Ddeddf Cydraddoldeb 2006 ac a ddaeth yn weithredol yn Hydref 2007. Mae’r Senedd wedi’n cyflwyno â’r dasg o hyrwyddo cydraddoldeb, gorfodi’r gyfraith, diogelu hawliau dynol pawb a dod a phobl ynghyd i adeiladu cymunedau cryfach. Mae’r rhain yn nodau uchelgeisiol fydd yn gofyn am weithio mewn partneriaeth ag eraill a chefnogaeth y cyhoedd i’w cyflawni.
1.2 I gyflawni’r nodau hyn, mae gennym rymoedd unigryw. Gallwn gymryd camau cyfreithiol ar ran unigolion i brofi ac ymestyn yr hawl i gydraddoldeb a hawliau dynol; sefydlu ymchwiliadau i ymchwilio i ymddygiad sefydliadau; hyrwyddo a gorfodi dyletswyddau'r sector cyhoeddus; a defnyddio’n dylanwad i arwain trafodaethau newydd yn seiliedig ar y dystiolaeth a gesglir ac a gyhoeddir gennym.
1.3 Sefydlodd Deddf Cydraddoldeb 2006 Bwyllgor Cymru fel corff penderfynu gyda dyletswyddau a grymoedd i gynghori llywodraeth ddatganoledig; datblygu rhaglen waith a sicrhau fod gwaith y Comisiwn yn briodol i Gymru. Mae Pwyllgor Cymru yn cyflwyno'r ymateb hwn ar ran Comisiwn Cydraddoldeb a Hawliau Dynol Cymru. 

2. Argymhellion
2.1 Cyflwynir tri argymhelliad i’w hystyried gan y Comisiwn ar Ddatganoli. Sef:
1. Dylid rhoi grymoedd i’r Cynulliad Cenedlaethol i adeiladu ar ddeddfwriaeth cydraddoldeb a hawliau dynol, yn cynnwys y Ddeddf Cydraddoldeb 2010 a Deddf Hawliau Dynol 1998.
2. Dylai’r Cynulliad Cenedlaethol gael cymhwyster deddfwriaethol sylfaenol llawn parthed Dyletswydd Cydraddoldeb y Sector Cyhoeddus.
3. Dylid rhoi cymhwyster i’r Cynulliad Cenedlaethol i gryfhau ei berthynas gyda’r Comisiwn. 
3. Fframwaith deddfwriaethol y Deyrnas Unedig
3.1 Yr egwyddor sy’n sail i’r cyflwyniad hwn yw y dylai unrhyw newid i’r setliad datganoli i Gymru gynyddu, ac nid lleihau, cymhwyster y Cynulliad Cenedlaethol.
Deddfwriaeth cydraddoldeb
3.2 Dylai deddfwriaeth seneddol ar gydraddoldeb ddarparu safonau gofynnol ar gyfer y Deyrnas Unedig. Dylai pob gwlad – Cymru, Lloegr, Yr Alban a Gogledd Iwerddon – allu addasu a hybu deddfwriaeth y Deyrnas Unedig gyda mesurau atodol sy’n adlewyrchu’r cyd-destun datganoledig. Mae manteision i bob gwlad i’r ymagwedd hon – sicrhau fod deddfwriaeth yn addas i amgylchiadau a demograffeg pob ardal. 

3.3 Mae yna gynseiliau, er enghraifft, cyflwynodd Deddf Gogledd Iwerddon 1998 ddyletswydd sector cyhoeddus i hyrwyddo cydraddoldeb oedd yn rhagflaenydd arwyddocaol i’r dyletswyddau sector cyhoeddus a gyflwynwyd mewn rhannau eraill o’r Deyrnas Unedig. Roedd dyletswydd Gogledd Iwerddon yn cynnwys tiroedd gwarchodedig oedd yn briodol i’r cyd-destun, megis barn wleidyddol.
 

Deddfwriaeth hawliau dynol
3.4 Mae nawr yn ofynnol i Senedd y Deyrnas Unedig gydymffurfio â’r Confensiwn Ewropeaidd ar Hawliau Dynol a deddfwriaeth yr UE. Mae Adran 81 Deddf Llywodraeth Cymru 2006 yn mynd yn bellach ac yn sefydlu bod Gweinidogion Cymru wedi eu hatal rhag gwneud unrhyw ddeddfwriaeth neu gyflawni unrhyw weithredoedd sy’n anghymesur â hawliau’r Confensiwn fel y’i diffinnir gan Ddeddf Hawliau Dynol 1998. Mae hyn wedi galluogi’r Cynulliad Cenedlaethol i gyflwyno mesurau i gynnwys egwyddorion y Cenhedloedd Unedig yn fframwaith deddfwriaethol Cymru, er enghraifft, parthed hawliau plant yn unol â Chonfensiwn y Cenhedloedd Unedig ar Hawliau Plant.
 

3.5 Nododd y Comisiwn diweddar ar Fil Hawliau
 yr ymagwedd benodol tuag at hawliau dynol yn y Cynulliad Cenedlaethol a Llywodraeth Cymru, yn cynnwys datblygu system o ddiogelu hawliau yng Nghymru, gan nodi:
“Byddem yn sicr eisiau cefnogi hawl y gweinyddiaethau a chyrff deddfu datganoledig, yn eu meysydd cymhwyster, i gyflwyno hawliau atodol os, ond dim ond os, oeddynt yn credu ei bod yn iawn i wneud hynny.” 
3.6 Nododd hefyd lefelau cyffredinol o foddhad gyda’r Ddeddf Hawliau Dynol yng Nghymru: 
“Yn gyffredinol, roedd yna foddhad gyda’r Ddeddf Hawliau Dynol a’r system bresennol o ddiogelu hawliau a ddatblygwyd gan Lywodraeth Cymru a’r Cynulliad o fewn ei gymhwyster datganoledig dan Ddeddf Llywodraeth Cymru 2006. Roedd hyn yn cynnwys deddfwriaeth megis Mesur y Gymraeg (Cymru) 2011 a Mesur Hawliau Plant a Phobl Ifanc (Cymru) 2011. O ganlyniad, awgrymwyd fod y rhain a meysydd polisi eraill nawr yn fater ar gyfer y gweinyddiaethau datganoledig yng Nghymru ac nid yn faterion a ddylid eu cynnwys mewn unrhyw drafodaeth ar Fil Hawliau'r Deyrnas Unedig. Mynegwyd pryder hefyd pe byddai Bil Hawliau'r Deyrnas Unedig yn cynnwys darpariaethau traddodadwy oedd yn cyffwrdd ar feysydd cymhwyster datganoledig megis iaith, y gallent amharu ar y cydbwysedd gofalus a gyflawnwyd yng Nghymru trwy offerynnau megis Mesur y Gymraeg.” 

Eglurder pellach
3.7 Dylid manteisio ar y cyfle i egluro a chadarnhau y dylai’r Cynulliad Cenedlaethol gael grymoedd i’w galluogi i ychwanegu at, ond peidio diddymu o, ddeddfwriaeth cydraddoldeb a hawliau dynol y Deyrnas Unedig, fel sy’n ofynnol.
4. Grymoedd datganoledig
4.1 Mae Deddf Llywodraeth Cymru 2006 yn cyflwyno grymoedd deddfu sylfaenol i’r Cynulliad Cenedlaethol parthed 20 o feysydd datganoledig eang. Nid yw cydraddoldeb a hawliau dynol wedi eu cynnwys yn yr 20 maes.
 Nid yw cydraddoldeb yn ymddangos fel Pennawd, ond dan Bennawd 14 (Gweinyddiaeth Gyhoeddus) mae ‘Cyfleoedd cyfartal parthed awdurdodau cyfle cyfartal’ wedi ei ddatganoli. Ceir diffiniad pellach o “awdurdodau cyfle cyfartal” yn y Ddeddf.
4.2 Datganolodd Deddf yr Alban 1998 rymoedd i Senedd yr Alban i lunio deddfwriaeth sylfaenol ar bob mater nad yw wedi ei neilltuo i Senedd y Deyrnas Unedig,
 cyn belled â bod y rhain yn cydymffurfio â gofynion yr UE a chyfreithiau hawliau dynol Ewrop. Mae cydraddoldeb wedi ei neilltuo i Senedd y Deyrnas Unedig.

4.3 Yn gyffredinol, mae model yr Alban yn rhoi mwy o rymoedd ac yn darparu eglurder parthed beth sydd wedi ei ddatganoli a beth sydd wedi ei neilltuo. Fodd bynnag, mae rhai arbenigwyr cyfansoddiadol a chydraddoldeb (Dr Paul Chaney, Jane Williams) wedi nodi fod y model datganoledig yng Nghymru wedi galluogi Llywodraeth Cymru i gymryd camau nad ydynt ar gael i Lywodraeth yr Alban. 

4.4 Er enghraifft, cynhwyswyd safonau cydraddoldeb mewn fframweithiau rheoleiddio yng Nghymru, yn cynnwys fframweithiau archwilio Arolygiaeth Gofal Iechyd Cymru ac Arolygiaeth Gofal a Gwasanaethau Cymdeithasol Cymru. Gan fod rheoleiddio cydraddoldeb a hawliau dynol wedi ei neilltuo i Lywodraeth y Deyrnas Unedig, nid oedd Llywodraeth yr Alban yn gallu cynnwys cydraddoldeb yn ei chyfundrefnau rheoleiddio.
4.5 Mae Deddf Gogledd Iwerddon 1998 yn cynnig gwahanol fodel ble nad yw cydraddoldeb wedi ei neilltuo na’i eithrio dan Atodlenni 2 a 3 y Ddeddf honno. Mae Rhan VII ac Atodlenni 7, 8 yn gwneud darpariaeth benodol parthed cyfle cyfartal a hawliau dynol yng Ngogledd Iwerddon. Er enghraifft, mae yna Gomisiwn unigol yng Ngogledd Iwerddon.
Atal atchweliad
4.6 Mae yna bryderon y gallai cyflwyno’r model neilltuo niweidio’r agenda cydraddoldeb a hawliau dynol yn anfwriadol yng Nghymru. Mae’n bwysig cymryd gofal i ddiogelu yn erbyn hyn ac y cynyddir cymhwyster yn y maes hwn wrth ddrafftio cymhwyster newydd y Cynulliad Cenedlaethol.
5. Agenda Cymreig nodedig
5.1 Mabwysiadwyd ymagwedd nodedig Gymreig tuag at gydraddoldeb a hawliau dynol yng Nghymru ers 1999. 

Cydraddoldeb
5.2 Dylanwadodd yr ymgyrch wleidyddol am ddatganoli, yn cynnwys rôl ymgyrchwyr cydraddoldeb, ar gynnwys Deddf Llywodraeth Cymru 1998. O ganlyniad roedd y Ddeddf yn cynnwys cymal (Adran 120) yn cyflwyno dyletswydd gyfreithiol unigryw ar Gynulliad Cenedlaethol Cymru ar y pryd i gael ‘sylw dyledus i’r egwyddor y dylid cael cyfle cyfartal i bawb.’
5.3 Dangosodd gwerthusiad annibynnol fod gan Adran 120 (ac yna Adran 77, dan y Ddeddf Llywodraeth Cymru 2006) effaith arwyddocaol. Yn ôl Dr Paul Chaney, o Brifysgol Caerdydd:
'symudodd y pwyslais yn sut mae’r llywodraeth yn delio gyda materion cydraddoldeb o osgoi gwahaniaethu i hyrwyddo cydraddoldeb.'

5.4 Mae Dr Chaney yn nodi’r gwahanol ymagwedd i gydraddoldeb fel ffactor wahaniaethol rhwng Llywodraethau Cymru a’r Deyrnas Unedig.  Mae ysgogiadau ar gyfer hyn yn cynnwys yr angen economaidd i daclo tlodi, yr angen gwleidyddol i gyflawni cynhwysiant cymdeithasol, a chryfder y sector gwirfoddol i gynorthwyo cyflawniad.
 

5.5 Cyflwynodd Deddf Cydraddoldeb 2010 Ddyletswydd Cydraddoldeb Sector Cyhoeddus newydd ac fe gymeradwywyd y dyletswyddau cydraddoldeb penodol i Gymru gan y Cynulliad Cenedlaethol. 

5.6 Mae’r dyletswyddau penodol yng Nghymru yn arwyddocaol o wahanol ac yn llawer mwy pellgyrhaeddol na’r rhai yn Lloegr a’r Alban. Awgryma gwybodaeth gynnar y Comisiwn yn deillio o fonitro’r ddyletswydd ledled Prydain fod yna gydberthynas rhwng perfformiad cryf parthed y ddyletswydd ac awdurdodau cyhoeddus sy’n perfformio’n dda.

Mae Dyletswydd Cydraddoldeb y Sector Cyhoeddus dan arolwg ar hyn o bryd gan Lywodraeth y Deyrnas Unedig i alluogi’r tîm Adolygu i gasglu tystiolaeth o ran a yw’r Ddyletswydd yn feichus. Barn Llywodraeth Cymru yw ei bod yn rhy fuan ac mae’n ceisio parhau gyda’r trefniadau a gyflwynwyd yn 2011. 

5.7 Yn wir, byddai angen Cynnig Cydsyniad Deddfwriaethol i newid y trefniadau presennol.
5.8 Cynghorwyd cyrff cyhoeddus yn Lloegr yn ddiweddar gan Llywodraeth y Deyrnas Unedig nad yw Asesiadau Effaith Cydraddoldeb yn angenrheidiol
 ac eto yng Nghymru fe’u cefnogir gan y Gweinidog Cydraddoldeb ac maent yn ofynnol dan y dyletswyddau cydraddoldeb penodol.
 

Sicrhau rheolaeth
5.9 O ganlyniad i’r gwahanol ymagweddau i’r ddyletswydd, byddai manteision amlwg i ddatganoli'r ddyletswydd yn ei chyfanrwydd i’r Cynulliad Cenedlaethol i sicrhau rheolaeth o’r agenda pwysig hwn.
Hawliau Dynol
5.10 Cafwyd ymagwedd nodedig i hawliau dynol yng Nghymru. 

5.11 Sefydlodd y darn cyntaf o ddeddfwriaeth Cymru yn unig a basiwyd gan y Senedd, ar gais Cynulliad Cenedlaethol Cymru ar y pryd, Gomisiynydd Plant i Gymru gyda chyfarwyddyd i ddiogelu a hyrwyddo hawliau a lles plant. Penodwyd Comisiynydd Plant cyntaf y Deyrnas Unedig yng Nghymru, er bod yna bedwar bellach, un i bob gwlad.
5.12 Parhaodd yr ymagwedd nodedig i hawliau dynol plant pan basiwyd y Mesur Hawliau Plant a Phobl Ifanc gan y Cynulliad Cenedlaethol y cyfeiriwyd ato'n gynharach yn y cyflwyniad hwn. Mae hyn yn gosod rhwymedigaethau Confensiwn y Cenhedloedd Unedig ar Hawliau Plant o fewn egwyddorion ac arferion Llywodraeth Cymru ac i wasanaethau cyhoeddus.
5.13 Nododd gwerthusiad y Cenhedloedd Unedig o gydymffurfiad y Deyrnas Unedig gyda’r UNCRC fwy o berfformiad positif yng Nghymru nag unman arall yn y Deyrnas Unedig.
 
5.14 Yn fwy diweddar, nododd y Comisiwn ar Fil Hawliau yn ei adroddiad ‘yr ymagweddau polisi unigryw Cymreig' i hawliau dynol. 

5.15 Galluogi’r ymagwedd Gymreig i hawliau dynol i ddatblygu
Dylid cymryd camau i alluogi’r Cynulliad Cenedlaethol i ddatblygu ei ymagwedd nodedig tuag at hawliau dynol yng Nghymru heb leihau’r lefelau o amddiffyn sydd angen dan y Confensiwn Ewropeaidd ar Hawliau Dynol (a chonfensiynau a phrotocolau cysylltiedig) a chyfraith yr Undeb Ewropeaidd.
Bylchau ac anghysondebau 

5.16 Datgela archwiliad o’r fframwaith deddfwriaethol sy’n cwmpasu cydraddoldeb yng Nghymru nifer o fylchau ac anghysondeb allai lesteirio eglurder a lleihau effeithlonrwydd.
5.17 Datblygwyd Deddf Cydraddoldeb 2006, a Deddf Cydraddoldeb 2010, heb roi fawr o ystyriaeth i rôl Cynulliad Cenedlaethol Cymru. Yn yr un modd, datblygwyd Deddf Llywodraeth Cymru 2006 heb roi fawr o ystyriaeth i rôl y Comisiwn Cydraddoldeb Hiliol, y Comisiwn Hawliau Anabledd, y Comisiwn Cyfle Cyfartal a’u holynydd y Comisiwn Cydraddoldeb a Hawliau Dynol.
5.18 Sefydla Atodiad 1 y bylchau ac anghysonderau yn ymwneud â Dyletswydd Cydraddoldeb y Sector Cyhoeddus a dyletswyddau penodol i Gymru. Mae’r rhain yn arddangos gwendidau cymhwyster datganoledig presennol.
6. Argymhellion
Argymhelliad 1
6.1 Dylid rhoi grymoedd i’r Cynulliad Cenedlaethol i adeiladu ar ddeddfwriaeth cydraddoldeb a hawliau dynol, yn cynnwys y Ddeddf Cydraddoldeb 2010 a Deddf Hawliau Dynol 1998.
Argymhella’r Comisiwn y dylid rhoi grymoedd i’r Cynulliad Cenedlaethol i hybu deddfwriaeth cydraddoldeb a hawliau dynol. Byddai hyn yn galluogi’r Cynulliad Cenedlaethol i gyflwyno darpariaethau penodol i Gymru pe byddai eisiau gwneud hynny yn y dyfodol. Er enghraifft, byddai’n bosibl cyflwyno dyletswydd economaidd-gymdeithasol, dynodi grŵp gwarchodedig atodol megis gofalwyr neu cyflwyno rhwymedigaethau hawliau dynol atodol.
Byddai’r ychwanegiad hwn i’r setliad datganoli yn diogelu’r gallu i ddal gwasanaethau cyhoeddus datganoledig yn atebol.
Argymhelliad 2 
6.2 Dylai’r Cynulliad Cenedlaethol gael cymhwyster deddfwriaethol sylfaenol llawn parthed Dyletswydd Cydraddoldeb y Sector Cyhoeddus.
Byddai rhoi cymhwyster deddfwriaethol sylfaenol i’r Cynulliad Cenedlaethol parthed dyletswydd cydraddoldeb y sector cyhoeddus yn ei alluogi i’w fewnosod. Byddai’n rhoi sicrwydd i’r Cynulliad Cenedlaethol o fod mewn rheolaeth lwyr o unrhyw newidiadau i’r ddyletswydd yn y dyfodol. Byddai hyn yn cynnwys newidiadau i’w gwmpas, y rhestr o sefydliadau a gwmpasir gan y Ddyletswydd, a’i fonitro a rheoleiddio. Ni fyddai’r ddyletswydd yn agored i unrhyw newidiadau yr hoffai’r Senedd gyflwyno. 

O ganlyniad, bydd yr ymagwedd nodedig i gydraddoldeb a hawliau dynol wedi ei diogelu a gallai ffynnu. Bydd y Cynulliad Cenedlaethol yn elwa o eglurder a’r sicrwydd y gall ysgogi gwelliannau yng ngwasanaethau cyhoeddus Cymru ac i ddinasyddion Cymru.
Argymhelliad 3
6.3 Dylid rhoi cymhwyster i’r Cynulliad Cenedlaethol i gryfhau ei berthynas gyda’r Comisiwn.
Os rhoddir grymoedd uwch i’r Cynulliad Cenedlaethol o ran deddfwriaeth cydraddoldeb a hawliau dynol, byddai hyn yn golygu addasu ymagwedd y Comisiwn yng Nghymru. Byddai hyn yn galluogi’r Comisiwn i gyflawni unrhyw raglenni gwaith newydd a theilwra ei weithgaredd ymhellach i’r cyd-destun datganoledig a nodweddiadol yng Nghymru.
Atodiad 1 

Bylchau ac anghysondebau yn y ddeddfwriaeth bresennol
7.1 Sefydla'r Atodiad hwn y bylchau ac anghysonderau yn ymwneud â Dyletswydd Cydraddoldeb y Sector Cyhoeddus, a'r dyletswyddau penodol i Gymru. Mae’r rhain yn arddangos gwendidau cymhwyster datganoledig presennol. 

Maent yn cynnwys:
Atebolrwydd i’r Cynulliad Cenedlaethol
7.2 Mae Deddf Cydraddoldeb 2010 yn rhoi grymoedd i Weinidogion Cymru allu cyflwyno dyletswyddau penodol. Ond nid oes gan y Cynulliad Cenedlaethol yr awdurdod i gyfrannu ar gynnwys y dyletswyddau, dim ond cymeradwyo’r rheoliadau sy’n creu’r dyletswyddau.
7.3 Mae Gweinidogion Cymru yn atebol i’r Cynulliad Cenedlaethol parthed y dyletswyddau ond dim ond ar lefel gyffredinol – sef eu bod yn atebol i arfer eu holl swyddogaethau. 

7.4 Mae gan Weinidogion Cymru ddyletswydd benodol i gyhoeddi adroddiad ar sut mae awdurdodau cyhoeddus datganoledig yng Nghymru yn bodloni eu dyletswydd gyffredinol ond nid yw’r adroddiadau hyn yn amodol i graffu’r Cynulliad.
Cwmpas y dyletswyddau
7.5 Mae Deddf Cydraddoldeb 2010 yn rhoi'r grym i Weinidogion Cymru lunio’r rhestr o awdurdodau cyhoeddus a gwmpasir gan y dyletswyddau ond rhaid cytuno ar yr awdurdodau a gwmpasir gyda Gweinidogion y Deyrnas Unedig. 

7.6 Mae’r rhestr o awdurdodau cyhoeddus angen cymeradwyaeth y Deyrnas Unedig ond nid yw’n amodol i graffu gan Bwyllgor y Cynulliad na Chynulliad Cenedlaethol Cymru.
7.7 Mae yna rwymedigaethau ar yr awdurdodau a restrir yn deillio o'r dyletswyddau penodol a osodwyd gan Weinidogion Cymru ond nid yw’n ofynnol iddynt adrodd cynnydd yn ôl iddynt.
Canllaw effeithiol i awdurdodau cyhoeddus
7.8 Ni all Llywodraeth Cymru gyhoeddi Codau Ymarfer ar y dyletswyddau (Deddf Cydraddoldeb 2006). Ond os oedd gan y Cynulliad Cenedlaethol gymhwyster deddfwriaethol parthed y ddyletswydd, gallai Llywodraeth Cymru gyhoeddi Codau i sicrhau cyflawniad effeithiol o’r dyletswyddau.
� Adran 75 ac Atodlen 3 Deddf Gogledd Iwerddon 1998. Gweler hefyd, Gorchymyn Cyflogaeth a Thriniaeth Deg (Gogledd Iwerddon) 1998 (fel y’i haddaswyd).

� Gweler Atodlen 5 Deddf Llywodraeth Cymru 2006 sy’n sefydlu’r 20 maes datganoledig.


� Gweler Atodlen 5 Deddf yr Alban 1998


� Atodlen 4, Rhan 1, paragraff 1(2)(f) Deddf yr Alban 1998


� Chaney P (2011) Equality and Public Policy: Exploring the Impact of Devolution in the UK

� Publishing equality information: Commitment, engagement and transparency Assessment of public authorities’ implementation of the specific duty to publish equality information – Comisiwn Cydraddoldeb a Hawliau Dynol Rhagfyr 2012


� Reducing Statutory Burdens: Equality Impact Assessments - llythyr 21 Rhagfyr 2012 gan Brandon Lewis AS (DCLG) I brif weithredwyr pob awdurdod lleol

� Pwyllgor y Cenhedloedd Unedig ar Hawliau’r Plentyn (20 Hydref 2008) Sylwadau Terfynol Teyrnas Unedig Prydain Fawr a Gogledd Iwerddon

